Legebiltzarreko Erregelamenduko 112.1 artikuluan ezarritakoa betez, foru parlamentari Juan José Lizar​be Baz​tán jaunak Esta​tu​ko tren​bi​de​en sare​a​re​kin lan​ki​de​tzan ari​tze​a​ri buruz egindako galderaren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera 2006ko otsailaren 6ko 6. Nafarroako Parlamentuko Aldizkari Ofizialean argitaratu zen.

Iruñean, 2006ko otsailaren 24an

Lehendakaria: Rafael Gurrea Induráin

ERANTZUNA

Socialistas del Parlamento de Navarra parlamentu-taldeari atxikitako Juan José Lizarbe jaunak galdetu egin du ea Nafarroako Gobernuaren eta Renferen artean egindako lankidetza hitzarmenen bat indarrean dagoen. Hona Herrilan, Garraio eta Komunikazio kontseilariaren erantzuna:

Beste autonomia erkidego batzuetan, gobernuek trenbideen estatuko sarearekin batera lan egiten dute erregio mailako edo hurbileko bidaiarien zerbitzuak mantentzeko edo handitzeko. Ba al dago halako lankidetza hitzarmenen bat indarrean Nafarroako Gobernuaren eta Renferen artean Iruña-Altsasu-Gasteiz, Iruña-Tutera, Iruña-Zaragoza, Tutera-Zaragoza eta Logroño-Tutera ibilbideetarako?

Erantzuna:

Herrilan, Garraio eta Komunikazio Departamentuak eta RENFEk, 1997ko azaroaren 7an, Nafarroan erregio mailako tren zerbitzuak prestatzeko hitzarmen bat sinatu zuten.

Hitzarmen horren bidez, RENFEk erregio mailako honako zerbitzuak ezartzeko konpromisoa hartu zuen:

– ‑Iruña-Zaragoza ibilbidean tren bat igandeetan.

– ‑Zaragoza-Iruñea ibilbidean tren bat ostiraletan.

– ‑Castejón-Iruña ibilbidean tren bat igandeetan.

– ‑Iruña-Castejón ibilbidean tren bat astelehenetan.

Herrilan, Garraio eta Komunikazio Departamentuak Renferi agindu zion hitzartutako moduan izandako ustiapen-gastuen eta bidaiariek ekarritako dirusarreren arteko diferentzia ordainduko ziola.

Zazpigarren klausulan ezarritakoari jarraikiz, hitzarmenak 1997ko urriaren batean hartu zuen indarra eta 1997ko abenduaren 31 arte irauten zuen; halaber, urtebeteko epeetan luza zitekeen.

Orain arte bi aldeek ez dute hitzarmena amaiarazteko eskatu, eta seigarren klausulan aurreikusitako jarraipen-batzordea aldian-aldian bildu da gastu eta dirusarrerei buruzko datuak ikusi ondoren behin betiko dirulaguntzaren zenbatekoa zehazteko, zerbitzuan egon daitezkeen aldaketak proposatzeko, eta urtebeteko ondoko luzapenak adosteko.

Jarraipen-batzordearen azken bilera 2005eko uztailaren 1ean egin zen Iruñean eta bertan hitzarmena 2006. urtera luzatzea erabaki zen.

Hori jakinarazten dizut Nafarroako Parlamentuko Erregelamenduaren 190. artikuluan xedatutakoa betetzeko.

